
કૈલાસેશ્વરપ્રદોષપૂજાવર્ણનમ્ ૧

(સ્કન્દપ્રોક્તં કૈલાસેશ્વરપ્રદોષપૂજાભાષઃ ૧)

સૂત ઉવાચ -

કૈલાસેશ્વરલિઙ્ગસ્ય  મહાદેવઃ સનાતનઃ ।
વરિવસ્યાં સ્વયં ચક્રે (તતશ્ચક્રે) સર્વપૂજ્યોઽપિ શઙ્કરઃ॥ ૧॥
ઋષયઃ -
સ કથં સર્વપૂજ્યોઽપિ ભગવાનગજાપતિઃ ।
કૈલાસેશ્વરલિઙ્ગસ્ય  પૂજનં કૃતવાન્વદ॥ ૨॥
સૂત ઉવાચ -

એવમેવ પુરા પૃષ્ટો જેગીષવ્યેન શઙ્કરઃ ।
તમાહ વિનયાનમ્રં દેવસેનાપતિઃ પુરા॥ ૩॥
સ્કન્દઃ -
સાધુ પૃષ્ટન્ત્વયા વિપ્ર તત્તે વક્ષ્યામિ સામ્પ્રતમ્ ।
દેવદેવસ્ય ચરિતં શ‍ૃણ્વતામઘનાશનમ્॥ ૪॥
સ સર્વગોપ્યો ધર્માત્મા સર્વાકારતયા સ્થિતઃ ।
લિઙ્ગાર્ચનં  હિ સર્વેષાં વિમુક્તિદમિતિ દ્વિજાઃ॥ ૫॥
સ્વયં કરોતિ ભગવાનમ્બિકાપતિરીશ્વરઃ ।
ભુક્તિદં મુક્તિદઞ્ચેતિ સર્વેષાં બોધનાય હિ॥ ૬॥
સંસારસાગરેમગ્નાન્ત્સમુદ્ધર્તુમ્મહેશ્વરઃ ।
કાર્યં સુરાસુરૈશ્ચૈવં વિષ્ણુબ્રહ્મમરુદ્ગણૈઃ॥ ૭॥
દેવૈર્મુનીન્દ્રૈર્ગણપૈર્દ્વિજૈશ્ચૈવાથ   શાઙ્કરૈઃ ।
પૂજૈવ પરં શ્રેય ઇતિ દર્શયિતું શિવઃ॥ ૮॥
સ્વયં દેવ્યા મહાદેવઃ પૂજાં લિઙ્ગે  કરોતિ હિ ।

તલ્લિઙ્ગપૂજનં  દેવ્યા શિવેનાકારિ તચ્છૃણુ ॥ ૯॥
પ્રાતસ્સઙ્ગવમધ્યાહ્નપ્રદોષેષુ  મુનીશ્વરાઃ ।
નન્દિકેશાદિગણપૈઃ રુદ્રાણીભિસ્સદાશિવઃ॥ ૧૦॥
પૂજાપ્રકલ્પનં શમ્ભોશ્શમ્ભુના વરિવસ્યયા ।
કૈલાસેશ્વરલિઙ્ગસ્ય  પૂજનન્તચ્છૃણુષ્વ  મે॥ ૧૧॥
સપ્તસાગરપાત્રોત્થરસધારાદિભિશ્શિવઃ ।
ગણાનીતૈશ્ચ સમ્ભારૈર્મનસા કલ્પનક્ષમૈઃ॥ ૧૨॥
પૂજયા ભોગમોક્ષૌ ચ સર્વેષાઞ્ચ પ્રદર્શિતુમ્   ।
કરોત્યપચિતિ શમ્ભુઃ કૈલાસેશ્વરપૂજનમ્॥ ૧૩॥
જગીષવ્યઃ -
તત્પૂજન પ્રકારં મે કથય શ્રવણોદ્ધતઃ ।
એભિર્મુનિવરદેવૈર્ગણેન્દ્રૈશ્ચ વિશેષતઃ॥ ૧૪॥
સ્કન્દ ઉવાચ -

શ‍ૃણુત્વં દેવદેવેન કૈલાસેશ્વરપૃજનમ્ ।
યથાકૃતં મહેશેન શ‍ૃણુત્વં મુક્તિદાયકમ્॥ ૧૫॥
શ્રવણેનાપિ ભક્તાનાં સર્વેષાં મુક્તિદાયકમ્ ।
શ‍ૃણુષ્વૈકમના વિપ્ર ત્વમેભિર્ભૂસુરૈસ્સુરૈઃ॥ ૧૬॥
ગણૌઘૈર્નન્દિકેશાદ્યૈરમ્બિકાપતિપૂજનમ્ ।
દેવ્યૈ દેવેન કથિતં પૃચ્છૈન્ત્યૈ શઙ્કરસ્સ્વયમ્॥ ૧૭॥
તદવક્ષ્યામિ સમાસેન શ‍ૃણુ ત્વં પાપનાશનમ્॥
- -

સ્નાત્વા કૈલાસગઙ્ગાતટમણિકલિતે  મણ્ડપે શમ્ભુરીશો ।
દેવ્યા નન્દીશમુખ્યૈર્ગણવરસહિતો ભસ્મનોદ્ધૂલ્ય ગાત્રમ્ ।
સ્થિત્વા લિઙ્ગાલયે  સ્વે મણિગણખચિતે સ્વાસને સન્નિવિષ્ટ-
શ્શિષ્ટસ્સર્વેષ્ટદાતા સમસમસમદો હ્યર્ચતિ પ્રાજ્ઞવર્યઃ॥ ૧૮॥
કૃત્વા  ફાલતલે ત્રિપુણ્ડ્રરચનાં બાલેન્દુમૌલિસ્સ્વયં
રુદ્રાક્ષામલહારકણ્ઠવલયઃ પઞ્ચાસ્યપઞ્ચાક્ષરઃ ।
કિઞ્ચિત્કિઞ્ચિદુદઞ્ચદઞ્ચલહૃગમ્ભોજાવલીમાલિકાં

વારંવારમિહાર્પયત્યગજયા જીવજ્જયાર્થી શિવઃ॥ ૧૯॥
તત્રેશાનવરસ્ય પઞ્ચવરદાસ્યાસ્યાસ્યપઞ્ચાનને-
શાનસ્યેશ્વરલિઙ્ગદ્ભુતતમં  તત્પઞ્ચવક્ત્રેશ્વરમ્ ।
તદ્વક્ત્રામલતો ઝરીભરરસૈઃ પઞ્ચાપગા નિસ્સૃતાઃ
કૈલાસાચલનિમ્નગાતટમહાલિઙ્ગૈકસૌધાલયાઃ ॥ ૨૦॥
પ્રાચ્યાં રત્નાચ્છગઙ્ગા  શિવતરગભવા દેવગઙ્ગાકિલાસ્તે
પશ્ચાત્કૈલાસગઙ્ગા  તદપરભુવિગા રત્નસોપાનયુક્તા ।
તત્રાવાચ્યાં ચ શુદ્ધા કમલગણગણૈસ્સંયુતાત્યુગ્રગઙ્ગા
તન્મધ્યે બ્રહ્મગઙ્ગા  સ્ફટિકનિભજલા પઞ્ચતાઃ પઞ્ચતાન્તાઃ॥ ૨૧॥
એતા યા મણિલિઙ્ગપઞ્ચમુખતસ્સન્નિસ્સૃતા  મણ્ડપા-
ત્પુણ્યાઃ પુણ્યતરઙ્ગશીતલજલાઃ  કૂલઙ્કપાખ્યાઃ પરાઃ ।
દિવ્યાપારશિવાલયસ્થિતમહાલિઙ્ગૈકસઙ્ઘાકુલા  -
સ્તીરેષુ પ્રથિતોરુમણ્ડપમણીકૢપ્તૈસ્સુધાબ્ધિંગમાઃ  ॥ ૨૨॥
નાનાબિલ્વવનૈરપારતરુજૈઃ ફુલ્લપ્રસૂનાકુલૈઃ
પક્ષીણાં ચ રવૈશ્ચ તીરવકુલૈ રક્તાચ્છદેહલ્લકૈઃ ।
કોકાનાઞ્ચ કુલૈસ્સુકચ્છપમહામીનૈર્બકાનાં કુલૈ-
સ્સ્તોકૈઃ  પોતકચક્રવાકકુરરૈઃ પુણ્યૈશ્ચ સત્સારસૈઃ॥ ૨૩॥
તત્તીરામલમણ્ડપે મણિમહાકૢપ્તે સુસિહ્માસને
દેવ્યા નન્દિગણેશ્વરૈર્હરવરઃ પશ્યન્ત્સરિન્નિર્ઝરીઃ ।
લિઙ્ગં  પઞ્ચમુખેશ્વરં મધુરિમાનેત્રાઞ્ચલૈશઙ્કર-
સ્તદ્વક્ત્રામલપઙ્કજોદ્ભવનદીઃ પુણ્યાસ્તદાહેશ્વરઃ॥ ૨૪॥
॥ ઇતિ શિવરહસ્યાન્તર્ગતે માહેશ્વરાખ્યે કૈલાસેશ્વરપ્રદોષપૂજાવર્ણને સ્કન્દપ્રોક્તં કૈલાસેશ્વરપ્રદોષપૂજાભાષઃ॥
- ॥ શ્રીશિવરહસ્યમ્ । માહેશ્વરાખ્યઃ પ્રથમાંશઃ । અધ્યાયઃ ૧૩ - કૈલાસેશ્વરપ્રદોષપૂજાવર્ણનમ્ । ૧-૨૪॥

- .. shrIshivarahasyam . mAheshvarAkhyaH prathamAMshaH . adhyAyaH 13 -

kailAseshvarapradoShapUjAvarNanam . 1-24..

Notes:

Skanda સ્કન્દ; upon being inquired by Jaigīṣavya જૈગીષવ્ય, provides an introductory

overview of of Kailāśeśvara-Liṅga Pradoṣa Pūjā કૈલાશેશ્વરલિઙ્ગપ્રદોષ  પૂજા. Skanda સ્કન્દ
metions about the five Gaṇgā-s પઞ્ચગઙ્ગા  (viz., Śivagaṇgā શિવગઙ્ગા , Devagaṇgā દેવગઙ્ગા ,

Ratnagaṇgā રત્નગઙ્ગા , Kailāsagaṇgā કૈલાસગઙ્ગા  and Brahmagaṇgā બ્રહ્મગઙ્ગા ) and the

Pañcamukheśvaraliṅga પઞ્ચમુખેશ્વરલિઙ્ગં ; and, that the details of the Pūjā પૂજા were narrated

by Śiva શિવ to Devī દેવી upon being requested Her.

Śivarahasyam Aṃśaḥ-1 (Māheśvarākhya) શિવરહસ્યમ્ અંશઃ-૧ (માહેશ્વરાખ્ય) has several

descriptions about Mount Kailāsa કૈલાસ શૈલ and Śiva શિવ. Selected verses from some of

the chapters are presented here.

